
ОРШИЛ
НҮБ-ын Мансууруулах бодис, гэмт хэргийн асуудал эрхэлсэн алба 2010 онд анх удаа 

Үндэстэн дамнасан зохион байгуулалттай гэмт хэргийн дэлхий даяарх аюул заналд үнэлгээ 
хийж “нийт хүн төрөлхтөнд нөлөөлөх аюул заналхийлэл болсон байна” гэж дүгнэсэн.1

Олон улсын жишгээр үндэстэн дамнасан зохион байгуулалттай гэмт хэрэгт хар тамхи 
мансууруулах бодисын наймаа, хүний наймаа, галт зэвсгийн наймаа, мөнгө угаах, цахим гэмт 
хэрэг, терроризм, контрбанд, авилгалын гэмт хэргийн төрлүүдийг авч үздэг ба жилд 1.6-2.2 
триллион ам.доллар эргэлдэж байна. 2

1990 оноос хойш нийгэм, эдийн засгийн өөрчлөлтөөс хамаарч уг гэмт хэргүүд Монгол 
Улсад үйлдэгдэж эхэлсэн ба хар тамхи мансууруулах бодис, цахим, хүний наймаа, авилгал, 
мөнгө угаах гэмт хэргүүд өнөөдөр онцгой анхаарал татах боллоо.

Монгол Улс үндэстэн дамнасан зохион байгуулалттай гэмт хэрэгтэй тэмцэх чиглэлээр 
тодорхой санаачлага гарган НҮБ, олон улсын байгууллагууд, бусад улс орнуудаас санаачилсан 
олон улсын гэрээ, конвенциудад нэгдэн орж УИХ, Засгийн газрын түвшинд үндэсний хууль 

1. UN Office on Drugs and Crime https://www.unodc.org/unodc/en/organized-crime
2. Global Financial Integrity

http://www.gfinintegrity.org/anonymous-companies-and-transnational-crime



тогтоомжийг боловсронгуй болгох, үндэсний хөтөлбөрүүд батлах гэх зэрэг арга хэмжээг авч 
хэрэгжүүлсэн боловч төдийлөн үр дүн өгөхгүй, хор уршиг, аюул занал хэвээр байсаар байна.

НЭГ. ҮНДЭСТЭН ДАМНАСАН ЗОХИОН БАЙГУУЛАЛТТАЙ 
ГЭМТ ХЭРГИЙН ОЛОН УЛСЫН БОЛОН ҮНДЭСНИЙ 

ЭРХ ЗҮЙН ЗОХИЦУУЛАЛТ
1.1 Үндэстэн дамнасан зохион байгуулалттай гэмт хэргийн олон улсын эрх зүйн 

зохицуулалт
НҮБ-ийн “Үндэстэн дамнасан зохион байгуулалттай гэмт хэргийн эсрэг олон улсын 

конвенци” нь дэлхийн улс орнуудад мөрдөгдөж байгаа олон улсын эрх зүйн гол баримт бичиг 
бөгөөд:

• Зохион байгуулалттай гэмт хэрэг нэгээс олон улсад үйлдэгдсэн,
• Нэг улсад үйлдэгдсэн боловч гэмт хэрэг үйлдэх үе шатны бэлтгэх, завдах, төлөвлөх, 

удирдах буюу хянах үндсэн хэсгийг өөр улсад гүйцэтгэсэн,
• Нэг улсад үйлдэгдсэн боловч нэгээс олон улсад үйл ажиллагаа явуулдаг гэмт 

бүлэглэл үйлдсэн,
• Нэг улсад үйлдэгдсэн боловч бодит үр дагавар нь нөгөө улсад илэрсэн  гэж нийтлэг 

байдлаар нийгмийн хөгжилтэй уялдан хурдан хувьсан өөрчлөгддөг байдлыг 
харгалзан тодорхойлсон байдаг. Жишээ нь: цахим гэмт хэрэг

3

Дээрх конвенцоос гадна үндэстэн дамнасан зохион байгуулалттай гзмт хэргийн төрөл 
тус бүрээр олон улсын гэрээ, конвенциуд үйлчилж байна. Тухайлбал, НҮБ-ын “Хүн, ялангуяа 
эмэгтэйчүүд, хүүхэд худалдахаас урьдчилан сэргийлэх, таслан зогсоох, шийтгэх тухай 
протокол”, “Мансууруулах бодис, сэтгэцэд нөлөөлөх бодисын хууль бус эргэлтийн эсрэг 
конвенци”, “Терроризмийг санхүүжүүлэхтэй тэмцэх тухай конвенци” гэх мэт.

Үндэстэн дамнасан зохион байгуулалттай гэмт хэрэгтэй тэмцэх үндэсний эрх зүйн 
орчныг бүрдүүлэх чиглэлээр Улсын Их Хурал болон Засгийн газрын түвшинд дараах арга 
хэмжээнүүдийг авч хэрэгжүүлж байна. Үүнд:

• Гэрч, хохирогчыг хамгаалах үндэсний тогтолцоог үүсгэсэн;
• Эрх зүйн шинэчлэлийн хүрээнд Эрүүгийн хуульд үндэстэн дамнасан зохион 

байгуулалттай гэмт хэргийн төрлүүдийг нарийвчлан хуульчилсан;
• Эрүүгийн хэрэг хянан шийдвэрлэх тухай хуульд үндсэн зарчмын өөрчлөлтүүдийг 

хийж нууц ажиллагааны /undercover operation/ хүрээнд цуглуулсан баримтыг нотлох 
баримтаар үнэлэх буюу Мөрдөн шалгах нууц ажиллагааг хуульчилсан;

• Мансууруулах эм, сэтгэцэд нөлөөт бодисын эргэлтэд хяналт тавих тухай, Авлигын 
эсрэг, Мөнгө угаах болон терроризмийг санхүүжүүлэхтэй тэмцэх тухай, Хүн 
худалдаалахтай тэмцэх тухай хуулиудыг УИХ-аас баталсан;

• Үндэсний аюулгүй байдлын үзэл баримтлалд иргэдээ терроризм, үндэстэн дамнасан 
зохион байгуулалттай гэмт хэргээс хамгаалах талаар шинээр тусгаж үндэсний 
аюулгүй байдалд нөлөөлөх хүчин зүйлс гэдэгт хүлээн зөвшөөрсөн;

• Авлигатай тэмцэх, Хүн худалдаалахтай тэмцэх, Мансууруулах эм, сэтгэцэд нөлөөт 
бодисын хууль бус эргэлттэй тэмцэх үндэсний хөтөлбөрүүдийг Засгийн газраас 
батлан хэрэгжүүлж байна.

3. НҮБ-ын Үндэстэн дамнасан зохион байгуулалттай гэмт хэргийн эсрэг конвенцийн
3 дугаар зүйлийн 2 дахь хэсэг



1.2 . Цагдаагийн байгууллагын стратеги ба Үндэстэн дамнасан зохион байгуулалттай 
гэмт хэргийн үндэсний эрх зүйн зохицуулалт.

Стратеги нь Strategos /stratos арми, ago удирдах/гэх Грек үгээс гаралтай. Дайн тулаан, 
дайснаа ялах арга ухаан гэх утгаар цэрэг, дайны шинжлэх ухаанд өргөн ашиглагдсаар ирсэн. 
Орчин үед стратеги гэх нэр томьёог зорилгодоо хүрэх урт хугацааны бодлого, төлөвлөлт гэсэн 
тодорхойлолтоор салбар бүрт өргөн хэрэглэж байна.

1998 онд Хенри Минтзберг /Менежментийн шинжлэх ухааны судлаач эрдэмтэн/ 
стратегийг “тодорхой зорилгоо биелүүлэхэд чиглэсэн үйл ажиллагааны урт, дунд хугацааны 
чиглэл төлөвлөгөө” гэж тайлбарласан.4

Менежментийн шинжлэх ухаанд стратегийн удирдлага /strategy management/ үүсэх 
болсон шалтгаан нь “аль нэг байгууллага өдөр тутмын ажилдаа гол анхаарлаа хандуулах нь 
тухайн байгууллагад хөгжил дэвшил авчирахгүй, дотоод гадаад орчноо сайн мэдэж түүнд гарч 
буй өөрчлөлтүүд, хандлагыг судлан шинжилж бодитой үнэлэлт дүгнэлт өгөх шаардлагатай, 
ялангуяа өрсөлдөөнд хуучин арга барилаар ажиллах боломжгүй” болсонтой холбоотой.

Монгол Улсын Үндэсний аюулгүй байдлын үзэл баримтлалын 3.4.4-д “Монгол Улсын 
иргэнийг үндэстэн дамнасан зохион байгуулалттай гэмт хэргээс хамгаалах орчин, нөхцлийг 
сайжруулна” гэж заасан.5

Монгол Улсын Хууль зүй, Дотоод хэргийн сайдын 2009 оны 7 дугаар сарын 15-ны өдрийн 
156 дугаар тушаалын хавсралтаар “Цагдаагийн байгууллагын хөгжлийн стратеги хөтөлбөр”- 
ийг баталсан ба уг стратеги хөтөлбөр 4 үе шат бүхий, үе шат бүр 2 жил, нийт 12 жилийн 
хугацаанд хэрэгжихээр төлөвлөгдсөн.

Уг стратеги хөтөлбөрийн 1.4-т /Хуульд заасан үндсэн чиг үүрэгтэйгээ уялдуулан Монгол 
Улсын Цагдаагийн байгууллагын зохион байгуулалтын ерөнхий бүтцэд дараах өөрчлөлтүүдийг 
оруулж шинэчилж батлуулна/ 1.4.4-т “Мансууруулах болон сэтгэцэд нөлөөлөх бодисыг улсын 
хилээр хууль бусаар нэвтрүүлэх, олж авах, боловсруулах гэмт хэрэгтэй тэмцэх мэргэшсэн 
ажилтнууд бүхий нэгж бий болгох”, 1.4.5-т “Хүн худалдах, биеэ үнэлэхийг зохион байгуулах 
гэмт хэрэгтэй тэмцэх цагдаагийн нэгжийг бий болгох” гэж тусгасан.6

Мөн Цагдаагийн албаны тухай хуулийн 6 дугаар зүйлийн /Цагдаагийн байгууллагын 
тогтолцоо/ 6.5 дахь хэсэгт “Цагдаагийн байгууллага нь үндсэн чиг үүргээ хэрэгжүүлэх 
төрөлжсөн болон үндэстэн дамнасан, зохион байгуулалттай гэмт хэрэгтэй тэмцэх чиглэлээр 
мөрдөх, гүйцэтгэх ажил явуулах албатай байна” гэж заасан.7

Засгийн газрын 2014 оны 79 дүгээр тогтоолын хавсралтаар батлагдсан “Цагдаагийн 
байгууллагын хөгжлийн хөтөлбөр”-ийн 5.2.4-т “гэмт хэрэгтэй тэмцэх, нийтийн хэв журам 
хамгаалах, олон нийтийн аюулгүй байдлыг хангах ажиллагааны стратеги, тактик арга зүйг 
шинжлэх ухааны үндэслэлтэйгээр хөгжүүлж, үйл ажиллагаанд ашиглах” гэж заасан хэдий ч 
үндэстэн дамнасан зохион байгуулалттай гэмт хэрэгтэй тэмцэх стратеги, зарчим тодорхой

4. htpps://en.m.wikipedia.org/wiki/Strategy
5. Монгол Улсын үндэсний аюулгүй байдлын үзэл баримтлал. УИХ-ын 2010 оны 48 дугаар 

тогтоолын хавсралт.
6. “Цагдаагийн байгууллагын хөгжлийн стратеги хөтөлбөр"Хууль зүй, Дотоод хэргийн сайдын

2009 оны 7 дугаар сарын 15-ны өдрийн 156 дугаар тушаалын хавсралт
7. Цагдаагийн албаны тухай хууль Төрийн мэдээлэл сэтгүүл 2017 он №8.



байдлаар, нарийвчлан тусгагдаагүй байна.

Олон улсад үндэстэн дамнасан зохион байгуулалттай гэмт хэрэгтэй тэмцэхдээ 4Р-ийн 
зарчим буюу:

• Prevention /Урьдчилан сэргийлэх/
• Prosecution /Яллах/
• Protection /Хамгаалах/
• Partnership /Хамтын ажиллагаа/ гэх зарчмыг баримтлан бүх зарчмыг жигд ханган 

ажиллахыг шаарддаг. Аль нэг зарчим алдагдвал бүхэлдээ тэмцэх үйл ажиллагаа 
үр дүнгүй болдог бөгөөд Монгол Улсын хувьд энэ чиглэлээр судалгааны ажлыг 
эрчимжүүлж, дэлхийн жишигт тулгуурлан, өөрийн улсын онцлогт нийцүүлсэн стратеги 
боловсруулан хэрэгжүүлэх шаардлагатай байна.

Манай улсад төрийн бодлогын баримт бичиг, хууль тогтоомжийг хэрэгжүүлэх хүрээнд 
Хар тамхитай тэмцэх газар, ЭЦА-ны Цахим гэмт хэрэгтэй тэмцэх хэлтэс, Мөнгө угаах гэмт 
хэрэгтэй тэмцэх хэлтэс, Хүн худалдаалах гэмт хэрэгтэй тэмцэх тасгуудыг 2012 оноос хойш 
байгуулагдан ажиллаж байна.

Гадаад хамтын ажиллагааны чиглэлээр Цагдаагийн байгууллага 1991 оны 11 дүгээр 
сарын 04-ны өдөр Олон улсын эрүүгийн цагдаагийн байгууллага болох INTERPOL /The 
International Criminal Organization/-д гишүүнээр элссэн. Тус байгууллага нь 194 гишүүнтэй, 
терроризм, цахим гэмт хэрэг, зохион байгуулалттай гэмт хэрэгтэй тэмцэх, гишүүн орнуудын 
цагдаагийн байгууллагын хамтын ажиллагааг хангах үүрэгтэй.8 Монгол Улсын Цагдаагийн 
ерөнхий газрын Эрүүгийн цагдаагийн алба БНХАУ-ын ӨМӨЗО-ны Нийгмийг аюулаас хамгаалах 
тэнхим хооронд үндэстэн дамнасан зохион байгуулалттай болон бусад гэмт хэрэгтэй хамтран 
тэмцэх “Харилцан ойлголцлын санамж бичиг“-ийг 2017 онд байгуулж хамтран ажиллаж байна.

АНУ-ын Төрийн Департментээс жил бүр эрхлэн гаргадаг “Хүний наймааны илтгэл”-д 
Монгол Улсыг “хүн худалдаалах гэмт хэргийн хувьд хүлээн авагч, шилжүүлэгч, нийлүүлэгч 
улс бөгөөд эрх зүйн орчны хувьд зарим талаар ухралт хийсэн, үр дүнтэй бус тэмцдэг” гэж 
дүгнэсэн.9

Мөнгө угаах гэмт хэргийн хувьд Олон улсын мөнгө угаах, терроризмийг санхүүжүүлэхтэй 
тэмцэх төв байгууллага ZFATFZ “хууль бус мөнгөний эргэлтийг зогсоох буюу мөнгө угаах гэмт 
хэрэгтэй дорвитой тэмцэхгүй бол эдийн засгийн аюулгүй, хараат бус байдлаа алдаж болзошгүй 
ба хар жагсаалтад багтах эрсдэлтэйг танилцуулж 2019 онд саарал жагсаалтад оруулсан.10

Дээрхээс дүгнэхэд Монгол Улсын Цагдаагийн байгуууллага үндэстэн дамнасан зохион 
байгуулалттай гэмт хэрэгтэй тэмцэх стратеги, хөтөлбөрийг шинээр боловсруулж хэрэгжүүлэх 
шаардлагатай байгаа нь харагдаж байна.

ХОЁР. ҮНДЭСТЭН ДАМНАСАН ЗОХИОН БАЙГУУЛАЛТТАЙ 
ГЭМТ ХЭРГИЙН МОНГОЛ УЛС ДАХЬ НӨХЦӨЛ БАЙДАЛ

1990-2000 оны үед үндэстэн дамнасан зохион байгуулалттай гэмт хэрэг үйлдэгдэх үндсэн 
хөрс суурь буй болж нийгмийн анхаарлыг татах анхны тохиолдолууд бүртгэгдэх болсон. 
Тухайлбал, Харанга хамтлагын дуучин Х.Лхагвасүрэн нарын мансууруулах төрлийн ургамал 
болох олсны ургамал хууль бусаар олж авч хэрэглэсэн гэх гэмт хэрэг /1998 он/, Улаанбаатар

8. htpps://lnterpol.int/members
9. Trafficking in Persons Report 2019 US Department of State
10. http://www.fatf-gafi.org/countries/watchlist



хотын тодорхой байршлууд дээр биеэ үнэлэх, биеэ үнэлэхийг зохион байгуулах үйлдлүүд 
/Улаанбаатар зочид буудлын урд талбай/, мөрийтэй тоглоом, казиногийн үйл ажиллагаа үүнээс 
улбаатай УИХ-ын 3 гишүүний авилгалын гэмт хэрэг /1999 он/, эрүүгийн гэмт хэрэгтнүүдийн 
бүлгүүд хоорондын зөрчил мөргөлдөөн, тэдний бусдыг заналхийлэх, далайлган сүрдүүлэх 
/Гүнтийн буудалцаан, Центрпойнтын гэх хэрэг/ гэмт хэргүүд үйлдэгдсэн.

Нэгэнт бий болсон хөрс дээр өргөжин 2000-2010 оны хооронд идэвхтэй явагдаж 
үндэсний аюулгүй байдалд нөлөөлөх хэмжээнд хүрсэн. Тухайлбал, хар тамхины төрлийн 
бодисыг БНХАУ-аас тээвэрлэн авчирч борлуулдаг сүлжээ үүссэн, Ази тивийн зарим улс руу 
тээвэрлэгдэх мансууруулах бодисыг Монгол Улсаар дамжуулсан, Монгол иргэд гадаад улс 
орнуудад мансууруулах бодис тээвэрлэгч болсон, хүн худалдаалах гэмт хэргийн хувьд Монгол 
Улс илгээгч улсын тоонд багтан Монгол охид эмэгтэйчүүд БНХАУ болон Зүүн өмнөд Азийн 
орнуудад худалдагдах болсон, Итали улсын хөрөнгө оруулалттай компани Улаанбаатар хотод 
орон сууцны хорооллын төсөл хэрэгжүүлж байгаа халхавчаар Италийн гэмт бүлэглэлийн 
хууль бус мөнгийг угаасан, уул уурхайн салбарын идэвхжил тэлэлттэй холбоотой эх үүсвэр 
тодорхойгүй их хэмжээний мөнгө Монгол Улсад орж ирсэн зэргийг дурьдаж болно.

2010 оноос өнөөдрийг хүртэл хугацаанд дээрх гэмт хэргүүдийн гаралт буурах бус өсөлт 
тогтвортой явагдан технологийн хөгжил дэвшлийн нөлөөгөөр үйлдлийн арга, хэлбэр улам 
нарийсч тэмцэх үйл ажиллагаанд томоохон хүндрэлүүдийг үүсгэх боллоо.

Үндэстэн дамнасан зохион байгуулалттай гэмт хэргээс хүн худалдаалах, хар тамхи, 
мансууруулах бодистой холбоотой гэмт хэрэг, мөнгө угаах, цахим гэмт хэргүүдийг тусгайлан 
сонгож нөхцөл байдлыг танилцуулья.

2.1 Хүн худалдаалах гэмт хэргийн нөхцөл байдал
Манай улсад хүн худалдаалах гэмт хэрэг бэлгийн мөлжлөгийн зорилгоор дотоодод цахим 

орчинд зар байршуулах, гудамж талбай, караоке баар, саун, массажны газруудад биеийг 
нь үнэлүүлж худалдах, гадагш Ази, Зүүн Өмнөд Азийн орнууд руу худалдаалах хэлбэрээр 
үйлдэгдэж байна. Тухайлбал, Саун массажны газар нэг удаагийн секс үйлчилгээ 60 000 
төгрөгөөс 100 000 төгрөг; караоке бааранд БНХАУ, БНСУ, Япон зэрэг улсын иргэдэд /секс 
жуулчлал/ нэг удаад 400 000 төгрөг, хоногоор секс үйлчилгээ 1 000 000 төгрөг; гудамж талбай, 
зочид буудал, олон нийтийн газар нэг удаагийн секс үйлчилгээ 80 000 төгрөгөөс 100 000 төгрөг, 
хоногийн 250 000 төгрөгөөс 300 000 төгрөг ба гэмт этгээдүүд нэг удаагийн үйлчилгээнээс 30-50 
хувийн ашиг олж байна.

БНХАУ-ын хүний наймааны гэмт бүлэглэлүүд Монголчуудыг /охид, эмэгтэйчүүдийг/ 
өөрсдийг нь элсүүлэгч болгон ашиглаж элсүүлж авчирсан хүн тутамд 1000-3000 орчим юаны 
төлбөр төлөн тухайн мөнгийг хохирогчын нэр дээр өр үүсгэн биеэ үнэлж олсон мөнгөнөөс 
суутгадаг, анх удаа биеэ үнэлэхээр ирсэн Монгол охид, эмэгтэйчүүдийн гадаад паспортыг нь 
хураан авч визний хугацааг санаатайгаар хэтрүүлэн эрхшээлдээ оруулдаг.

Хохирогчдыг Замын-Үүд-Эрээн, Гашуун сухайт-Цагаан хад, Хавирга-Ар хашаат, 
Гашуунсухайт-Ганц Мод, Шивээхүрэн-Сэхэ зэрэг боомтуудаар хил нэвтрүүлж БНХАУ-ын 
Эрээн, Хөх хот, Алтан-Эмээл, Манжуур, Хайлаар, Бээжин, Тяньжин, Донгуанг, Гуанжоу, 
Шанхай, Шинжинь, Тунляо хотууд болон Засаг захиргааны онцгой бүс Хонг Конг, Макао, 
Сингапурт худалдаж байна.



29



Иргэдийн /охид, эмэгтэйчүүдийн/ ухамсар, ёс зүйн доголдол, амар хялбар аргаар ашиг 
олох гэсэн нийтлэг хүсэл, ар гэрийн хараа хяналт, эцэг эхийн үүрэг хариуцлага хангалтгүй 
байгаагаас охид, эмэгтэйчүүд биеэ үнэлэх зам руу орж улмаар хүн худалдаалах гэмт хэргийн 
хохирогч болж байна.

2.2 Хар тамхи, мансууруулах бодистой холбоотой гэмт хэрэг

Хар тамхины төрлийн гэмт хэрэг нь манай улсад дараах хэлбэрээр үйлдэгдэж байна. 
Үүнд:

• Монгол Улсаар дамжуулан тээвэрлэх;
• Монгол Улсад нэвтрүүлж зарж борлуулах;
• Монгол иргэдийг элсүүлэн гадаадад хар тамхи тээвэрлүүлэх;

Зах зээлд эргэлдэж буй мансууруулах бодисын 55 хувь нь олсны ургамал буюу каннабис 
/орон нутагт ургадаг бөгөөд түүж боловсруулан зарах/, 45 хувийг технологийн горимоор 
боловсруулсан хашиш, айс зэрэг мансууруулах бодисууд /гаднаас нэвтрүүлсэн/ эзэлдэг ба 
улсын хилээр нэвтрүүлэхдээ шуудан илгээмжээр тээвэрлэх аргыг түлхүү ашиглаж байна.

2019 онд ГЕГ шуудан илгээмжээр хар тамхи улсын хилээр нэвтрүүлэхийг завдсан 9 
тохиолдлыг таслан зогсоосон. /АНУ, БНХАУ, ХБНГУ, Испани, Ирланд, Нидерланд, Тайланд/

Өнөөдрийн байдлаар манай улсын нийт 45 иргэн /БНХАУ 44, Словак улсад 1/ гадаадад 
мансууруулах бодистой холбоотой гэмт хэрэгт, гадаадын 11 иргэн /Франц, Их Британи, Нигер, 
Энэтхэг, Турк, АНУ/ Монгол Улсад ял шийтгэл эдэлж байна.

Хар тамхины төрлийн гэмт хэрэг жил бүр 25-30 хувиар, холбогдогчын тоо 25-35 хувиар 
өссөөр байна.

Хүснэгт 5. Мансууруулах эм, сэтгэцэд нөлөөт бодисын хууль бус эргэлттэй холбоотой 
гэмт хэрэг /сүүлийн 5 жилээр/

Гэмт хэрэгт холбогдогчдын 8 нь гадаадын иргэн, 85 хувь нь 19-35 насны залуучууд, насанд 
хүрээгүй 17 хүн /ерөнхий боловсролын сургуулийн 10-12 дугаар ангийн сурагчид/ байна.

2.3 Мөнгө угаах гэмт хэрэг
Мөнгө угаах ойлголт манай улсад олон улсынхтай ижил том хэмжээний бүлэглэлийн гэмт 

хэргийн замаар олсон орлогыг хууль ёсны болгох биш, энгийн хялбар нөхцлөөр үйлдэгдэж 
байна. Тухайлбал, олон улсын байгууллагын санхүүжилтээр сайн санааны, хүмүүнлэгийн сан 
байгуулах явдал ихэссэн.

Төрийн болон олон нийтийн өмчийг завших, залилах, байгаль орчны эсрэг гэмт хэрэг, 
татвар төлөхөөс зайлсхийх, авилга, албан тушаалын гэмт хэргийн замаар олсон хууль бус 
мөнгийг угаах явдлууд хамгийн түгээмэл байна.



Мөн гадаадын хөрөнгө оруулалт, хувь эзэмших, авлигын замаар олсон мөнгийг хууль 
ёсны бизнест оруулж угаах хэлбэрүүд илэрсэн.

Хүснэгт 6. Мөнгө угаах гэмт хэргийн бүртгэгдсэн байдал /сүүлийн 5 жилээр/

СҮҮЛИЙН 5 ЖИЛИЙН БАЙДЛААР МӨНГӨ УГААХ ГЭМТ ХЭРГИЙН TOO 
ӨССӨН ТООН МЭДЭЭ БАЙГАА БОЛОВЧ БОДИТ НӨХЦӨЛ БАЙДЛЫГ 

ТОДОРХОЙЛОХ САНХҮҮГИЙН ТОГТОЛЦОО БИЙ БОЛООГҮЙ НЬ 
ХҮНДРЭЛ УЧРУУЛЖ БАЙНА.

2.4 Цахим гэмт хэрэг
2019 оны байдлаар Монгол Улсад гар утас хэрэглэгчийн тоо 4 360 400, интернэт хэрэглэгч 

2 200 000, интернэтийн үйлчилгээ үзүүлэгч 72 аж ахуй нэгж, компьютерийн тоо 639 42711 
нийгмийн сүлжээ болох Facebook хэрэглэгчийн тоо 2 156 000 ба сүүлийн 3 жилд дунджаар 20- 
25 хувиар өссөн, lnstagram-ийн идэвхтэй хэрэглэгч 350 000 байна. 12

Арилжааны бүх банкууд онлайн үйлчилгээ нэвтрүүлсэн бөгөөд интернэт худалдааны 
бизнес ирэх 5 жилд 40-50 дахин өсөх төлөвтэй гэсэн албан бус судалгаа байдаг.

У лсын бүртгэлийн байгууллагад 185 000 аж ахуй нэгж, 1.1 сая эд хөрөнгийн, 3.2 сая 
иргэний мэдээлэл цахим хэлбэрээр хадгалагдаж байна.

Монгол Улсын Засгийн газраас “Цахим Засаглал” үндэсний хөтөлбөрийг хэрэгжүүлж 
байгаа бөгөөд уг хөтөлбөр төрийн иргэдэд үзүүлж буй 38 төрлийн үйлчилгээг цахимжуулах, 
бүртгэлийн давхардалыг арилгах зорилготой.13

Цахим гэмт хэрэг үйлдлийн хэлбэрийн хувьд:
• Кибер халдлага
• Фишинг буюу хортой программ ашиглах
• Онлайн мөрдлөг
• Онлайн заналхийлэл
• Скиминг буюу хуурамч төлбөрийн цахим карт
• Онлайн секс
• Цахим орчин дахь оюуны өмчийн эсрэг
• Цахим орчинд бусдыг гүтгэх, доромжлох хэлбэрээр үйлдэгдэж байна.

11. Статистикийн мэдээллийн нэгдсэн сан 2019
12. Nathouse Creative Social Media Marketing Agency htpps://www.nathouse.mn/social_media/288
13. “Цахим засаглал” нэвтрүүлэг С1 телевиз 2019.11.21



Хүснэгт 7. Кибер гэмт хэрэг /сүүлийн 5 жилээр/

Цахим орчны хурдтай хөгжил, өөрчлөлтийг даган цахим орчинд үйлдэгдэх гэмт хэрэг 
сүүлийн 5 жилд огцом өсөлттэй байна.

ДҮГНЭЛТ
Үндэстэн дамнасан зохион байгуулалттай гэмт хэрэг улс орон дамжин үйлдэгддэг, 

аливаа улсын эдийн засагт асар их хор уршиг учруулдаг, үндэсний аюулгүй байдалд шууд 
заналхийлдэг, нарийн бүтэц бүхий бүлэг, бүлэглэлүүд үйлддэг зэргээрээ дэлхий нийтийн 
анхаарлыг татсан тулгамдсан асуудлын нэг байсаар байна.

Цагдаагийн байгууллага үндэстэн дамнасан зохион байгуулалттай гэмт хэрэгтэй тэмцэх 
нэгдсэн стратеги төлөвлөлтгүй, тодорхой нэг төрлийн гэмт хэргийн нөхцөл байдал хүндрэхэд 
гал унтраах маягаар, бүтэц орон тоог өргөжүүлэх арга барилаар ажиллаж ирсэн байна. Өөрөөр 
хэлбэл шинжлэх ухааны үндэслэлтэй судалж, тэмцэх стратеги, тактик, арга зүйг бүрдээгүй.

Үндэстэн дамнасан зохион байгуулалттай гэмт хэргийн эсрэг олон улсын гэрээ 
конвенцид Монгол Улс нэгдэн орж УИХ, Засгийн газрын түвшинд бодлогын шинжтэй ажлуудыг 
хийж хэрэгжүүлсэн боловч хэрэгжилтийн шатанд тодорхой үр дүнд хүрэхгүй, нөхцөл байдал 
хүндэрсээр байна.

Цагдаагийн байгууллага үндэстэн дамнасан зохион байгуулалттай гэмт хэрэгтэй хуулиар 
хүлээлгэсэн чиг үүргийн хүрээнд тэмцсээр байгаа боловч аюул заналхийлэл буурах, үндэстэн 
дамнасан зохион байгуулалттай гэмт хэргийн гаралт багасах хандлага ажиглагдахгүй, харин 
ч ихсэх магадлалтай.

Үндэстэн дамнасан зохион байгуулалттай гэмт хэргийн үйлдлийн арга, хэлбэрүүдэд 
тэмцлийн арга хэлбэр тохирохгүй, уламжлалт гэмт хэрэгтэй тэмцэх арга барилаар ажилласаар 
нөхцөл байдал хяналтаас гарах хэмжээнд хүрч байгаатай холбоотойгоор судалгаа шинжилгээ, 
дэлхийн жишигт тулгаарласан, Монгол Улсын онцлогт нийцүүлсэн дунд, урт хугацааны 
стратеги, хөтөлбөрийг боловсруулан хэрэгжүүлэх шаардлагатай юм.

САНАЛ
1.

2.

Төрөөс гэмт хэрэгтэй тэмцэх ялангуяа үндэстэн дамнасан зохион байгуулалттай гэмт 
хэрэгтэй тэмцэх бодлого, хэрэгжилтэд анхаарал хандуулах;
Үндэстэн дамнасан зохион байгуулалттай гэмт хэрэгтэй цогц байдлаар /хэрэгжүүлэх 
механизм, нэгдмэл удирдлагын тогтолцоог бүрдүүлэх, хамтын ажиллагааг хөгжүүлэх, 
хүний нөөцийг чадавхжуулж хөгжүүлэх, олон улсын хэмжээнд бэлтгэж байж үндэстэн 
дамнасан гэмт хэрэгтэй тэмцэх чадавхийг бий болгох, эрдэм шинжилгээ, судалгааны 
ажлыг эрчимжүүлэхэд чиглэсэн/ тэмцэх дунд болон урт хугацааны стратеги 
боловсруулж хэрэгжүүлэх;



3. Үндэстэн дамнасан зохион байгуулалттай гэмт хэргийн эсрэг олон улсын гэрээ 
конвенциор хүлээсэн үургээ хэрэгжүүлэхэд онцгойлон анхаарч дунд, доод түвшинд 
хэрэгжилтийг хангах;

4. Үндэстэн дамнасан гэмт хэрэгтэй тэмцэх механизмыг оновчтой болгох, шинэ арга, 
техник, мэдээллийн технологи, хяналтын системийг нэвтрүүлэх;

5. Энэ төрлийн гэмт хэрэгтэй тэмцэх Цагдаагийн байгууллагын хамтын ажиллагаа, 
гадаад харилцааг өргөжүүлэх.

